Тавося урасьӧм тӧлысь 7 лунӧ медводдзаысь чукӧртчывліс Коми кыв комиссия. Видлаланторйыс вӧлі уна. Комиссияӧ пырысьяс, а тайӧ коми кыв туялысьяс, газет-журнал дасьтысьяс да телевидениеын уджалысьяс, вуджӧдчысьяс да велӧдысьяс, водзвыв видлалӧм бӧрын вынсьӧдісны 2023 во вылӧ уджалан план да выль ведомствояслысь коми нимъяс: Коми Республикаса велӧдан да наука министерство да Коми Республикаса том йӧз политика комитет. 

Выль кыв тэчасъяс комиӧдігӧн чукӧртчысьяс тӧд вылӧ босьтісны наӧн вӧдитчӧмсӧ да быдӧн тӧдчӧдіс, мый вуджӧдӧмыслы колӧ лоны гӧгӧрвоанаӧн лыддьысьысьяслы, телевизор видзӧдысьяслы да радио кывзысьяслы. 

Коми кыв комиссия таво вылӧ паніс ыджыд удж – шуим видлавны комиӧдӧм улича нимъяс. Воим ӧти кывйӧ, мый улич ним комиӧдӧмсӧ колӧ стандартизируйтны. Шуам, Бульвар Пищевиков, Проспект Бумажников либӧ улица Геологов вуджӧдны коми вылӧ ӧтка лыда формаӧн. Комиӧн лоас Пищевик бульвар, Бумажник шӧртуй, Геолог улича. Тадз вочасӧн комиӧдӧм улич нимъяс кутасны гижысьыны да юргыны ӧти ног. 
